
ስፖርት
ኤርምያስ ገብረልዑል

በራኺ፡ ኣብ ቺለ ደሚቑ
ኣብ ውድድር ማራቶን ስሙ ምስ ግዜ ይኹልዕ 

ዘሎ ኤርትራዊ ኣትለት በራኺ በየነ፡ ቺለ ኣብ 
ዝተኻየደ ውድድር ማራቶን ቀዳማይ ብምውጽኡ 
ወርቂ መዳልያ ተሸሊሙ፣

ኣብቲ ዝሓለፈ ሰንበት ንሻሙናይ ግዚኡ 
ዝተኻየደን ብማሕበር ኣትለቲክስ ዓለም ድማ 
ናይ ነሓስ ደረጃ ዘለዎን ውድድር፡ በራኺ ብ2 
ሰዓትን 11 ደቒቕን 50 ካልኢትን እዩ ኣብ 
መዛዘሚ ሕንጻጽ በጺሑ፣ በራኺ፡ ኣብቲ 8 ዲግሪ 
ሰንቲግሬድ ሙቐት ዝተመዝገቦን ኣዝዩ ጣቓ 
ዝበዝሖን ውድድር፡ ዘመዝገቦ ግዜ ኣዝዩ ዝነኣድ 
ምንባሩን ንክብረ ወሰን ናይቲ ቦታ ንምጭባጥ 
ኣስታት ሽዱሽተ ካልኢታት ከምዝተረፎን 
መርበብ ሓበሬታ ያፍ ኣፍሊጡ፣  

ኣስታት 4000 ኣትለታት ነቲ ማራቶን ክሳተፍዎ 
እንከለዉ፡ ፈረንሳዊ ፓትሪክ ታምብዌ ድማ 2፡
07፡30 ግዜ ሒዙ ኣብ መወዳደሪ ቦታ ብምርካቡ 
ልዑል ግምት ተዋሂብዎ ነበረ፣ እንተኾነ ልዕሊ 12 
ኪሎሜተር ክጓዓዝ ኣይከኣለን፣

ዘይ ከም ካልእ ውድድራት ማራቶን፡ 

ኣቀላጠፍቲ ኣትለታት ዘይተመደቡሉ ውድድር 
ማራቶን ሳንቲያጎ ዲ ቺለ፡ ካብ ፈለማ ክሳብ 
መፋርቕ ናይቲ ውድድር ምጡን ፍጥነት እዩ 
ተመዝጊቡሉ፣ በራኺ፡ ሲሞን ካሪኪ፡ ጁልየስ ከተር 
ከምኡ ድማ ጁሊስ ካሪን (ኩሎም ኬንያውያን 
እዮም) ን10 ኪሎሜተር ብ32፡16፡ ን15 ኪሎሜተር 
47፡10 ከምኡ ድማ ን25 ኪሎ ሜተር 1፡19፡12 
ከምኡ ድማ ን35 ኪሎሜተር 1፡51፡01 በጽሕዎ፣ 

እንተኾነ እቲ ዝሓየለ ርብርብ ኣብ መወዳእታ 
ሓሙሽተ ደቓይቕ ነበረ፣ ወዲ 34 ዓመት በራኺ፡ 
ናህሩ ብምዝያድ ነቶም ኬንያውያን ክምሕድግ 
ተራእዩ፣ ኣብ 2013 ሞስኮ ኣብ ዝተኻየደ 
ውድድር ሻምፕዮን ዓለም መበል 11 ደረጃ ዝሓዘ 
በራኺ፡ ኣብ መወዳእታ ካብ ካሪኪ መጠናዊ ብድሆ 
እኳ እንተገጠሞ፡ ነቲ ብዛሕሊ ዝደንዘዘ ጭዋዳኡ 
ኣማሚቑ፡ ናህሩ ኣዛየደ፣ ብ2፡11፡50 ድማ ኣብ 
መዛዘሚ በጽሐ፣ ካሪኩ ብ2፡12፡11 ካልኣይ ክወጽእ 
እንከሎ፡ ካሪንጋ ድማ ብ2፡13፡38 ሳልሳይ ኮይኑ፣

ኣብቲ ናይ ደቡብ ኣመሪካ ውድድር ኣብ 2011 
ከምኡ ድማ 2013 ብምዕዋት ስሙ ዘድመቐ ከተር 
2፡15፡52 ሓሙሻይ ወጺኡ፣

** * **

ብቕድሚ ትማሊ ኣብ መስመር ኣስመራ - 
ከረን - ኣስመራ ኣብ ዝተኻየደ ውድድር ዘዋሪት 
ዋንጫ ዞባ ማእከል፡ ተቐዳዳማይ ክለብ ኣስቤኮ 
ኣሮን ደብረጼን ቀዳማይ ኮይኑ ተዓዊቱ፣ 

ኣብቲ 182 ኪሎ ሜተር ዝሸፈነ ውድድር 
ቀዳማይ ዲቪዥን፡ ተቐዳደምቲ ካብ ሜዳ ባሕቲ 
መስከረም ተበጊሶም ብዝሑል ፍጥነት እዮም 
ናብ ከረን ኣምሪሖም፣ ፈለማ ክልተ ተቐዳደምቲ 

ጀጋንተ - ሙሴ ፍትዊን ሓርነት ዳዊትን ካብ 
ደቡብ ድማ ሲራክ ምስግናን ዝርከብዋ ጉጅለ 
ቆይማ፣ ክሳብ ከረን ድማ ንበይና ተጓዒዛ ኣንፈታ 
ናብ ኣስመራ ገበረት፣ ነዚ ዝተዓዘቡ ተቐዳደምቲ 
ክለብ ኤሪተል ብሓፈሻ ብፍላይ ድማ ኤልያስ 
ኣፈወርቂ ነታ ዝሃደመት ጉጅለ ንምርካብ 
ንዓባይ ጉጅለ ቀለሱ፣ ናህሪ ካልኣይ ጉጅለ 
ክጻወሩ ዘይከኣለት መራሒት ጉጅለ ብዝሓ ካብ 
ግዜ ናብ ግዜ ክንኪ ተራእየ፣ ኣብ መወዳእታ 
ኸኣ ብዘይካ ሲራክ ካልኦት ተዋሕጡ፣

ኣብ ከባቢ ዓዲ ተከሌዛን፡ እታ ብኤልያስ 
ዝተመርሐት ጉጅለ ነቲ ንነዊሕ ርሕቀት በይኑ 
ዝተጓዕዘ ሲራክ እውን ግዳይ ገበረት፣ 

ኣብ ከባቢ ሰረጀቓ፡ ካብ ክለብ ኣስቤኮ 
ሃንደበት መጥቃዕቲ ተፈጸመ፣ ኣማኑኤል 
ገብረእግዚኣብሄር ድማ ተፈንተተ፣ ነቲ 
መጥቃዕቲ፡ ካብ ካልኦት ተቐዳደምቲ መልሰ 
መጥቃዕቲ ዝሰኣነ ኣማኑኤል ድማ ናህሩ ኣዛየደ 
ነዊሕ ጋግ ከኣ ኣንጸፈ፣ ነቲ ጋግ ዝተረድኡ 
ተቐዳዳምቲ ክለብ ኤሪተል፡ ናብ ኣማኑኤል 
ዝቐንዐ መጥቃዕቲ ኣሃዱ በሉ፣ 

ኣብ ከባቢ ዓዲ ኣበይቶ ድማ ንኣማኑኤል 
ኣርከቡ - ውጥን ቁጽሪ ሓደ ድማ ተፈጸመ፣ 
እንተኾነ ኣብ ቅጽበታዊ ውድድር ንወዲ 
ጋንታኡ ኣሮን ደብረጼን ክበልጹ ኣይከኣሉን፣ 
ኣሮን ነቲ 182 ኪሎሜተር ቀዳማይ ኮይኑ ኣብ 
ብሎኮ ከረን ኣብ ዝተሓንጸጸ መስመር መዛዘሚ 
በጽሐ፣

መኽሰብ ደበሳይን ኣድሓኖም ዘሚካኤልን 
ካብ ኤሪተል ካልኣይን ሳልሳይን ኮይኖም፣ 
ኣማኑኤል ገብረእግዚኣብሄር - ኣስቤኮ፡ ዮናስ 
ፍስሃየ - ኤሪተል፡ መሓሪ ተስፋጼን - ደቡብ፡ 
ዮናስ ተኸስተን ኣማኑኤል መንግስን (ክልቲኦም 
ካብ ቴለ)፡ ሜሮን ሰለሙን - ኣስቤኮ ከምኡ ድማ 
ዳዊት ሃይለ ካብ ሰምበል ካብ ራብዓይ ክሳብ 
ዓስራይ ብምውጻእ ኣብ ነጥቢ ኣትዮም፣ 

በዚ መሰረት፡ ኣሮን ደብረጼን ብ17 ነጥቢ 
መሪሒ ናብቲ ጽባሕ ሰንበት ኣብ ከባቢ 
እንዳማርያም ዝእንገድ ውድድር ፍጻመ ክኣቱ 
እዩ፣ መኽሰብ ደበሳይን ዮናስ ፍስሃየን ድማ 
ነፍስ ወከፎም 14 ነጥቢ ብምውህላል (ብመዓልቲ 
ተበላሊጾም) ናይ ካልኣይን ሳልሳይን ደረጃታት 
ሒዞም ኣለዉ፣

ኣሮን ተዓዊቱ

መደብ ጸወታ
ጽባሕ

ሊግ ኤርትራ
ደንካልያ - ቀይሕባሕሪ 3:30
መረብ - ኣስመራ ቢራ 3፡30
ኣልታሕሪር - ኣልሂላል 2:00
ኣዱሊስ - ደቀምሓረ 4:00
ስሉማ - ሰሜንት 3፡30

ኣልነስር - ማይኣድከሞም 4:00

ቅድድም ብሽክለታ
ዘዋሪት ዋንጫ ዞባ ማእከል፡ ጽባሕ ኣብ 

ከባቢ እንዳ ማርያም ብዝካየዱ ጸወታታት 
ፍጻመ ክዛዘም ምዃኑ ፈደረሽን ቅድድም 

ብሽክለታ ዞባ ማእከል ሓቢሩ፣ 

ሞቕሽሽ
= ኣብ ጸወታ ኵዕሶ እግሪ፡ ናብ ልዳት ዝተላእኻ 

ኮዓሳሱ ኣብ መወዳእታ ዘድሕን ሓላዊ ልዳት 
ምዃኑ ፍሉጥ እዩ፣ ሓደ ሓላዊ ልዳት ብዘይካ እቲ 
ትኩር ምዃኑ፡ ምሉእን ብቑዕን ኣካላዊ ብቕዓት 
ክውንን ድማ ግድን እዩ፣ ኣብዚ ሰሙን’ዚ ኣብ 
ሩማንያ ግን ፍልይ ዝበለ ዜና ይስማዕ ኣሎ - 
ሓደ ኢድ ዘለዎ ሓላዊ ልዳት ብሉጽ ተባሂሉ ኣብ 
ውድድር ራብዓይ ዲቪዥን ምሽላሙ፣ ቶዶረል 
ሚሃይለስኩ ወዲ 48 ዓመት ተጻዋታይ ናይታ ብ 
ራብዓይ ዲቪዥን እትነጥፍ ክለብ ቪልካን እዩ፣ 
ንሱ፡ በታ ሓንቲ ኢዱ ዘድሕነን ቅልዓት ንብዙሓት 
ኣገሪሙ ኣሎ፣ ብፍላይ ዝሓለፈ ወርሒ ዘድሓነን 
ወሰንቲ ፍጹም ቅላዓት ኣቓልቦ ብዙሓት ስሒበን 
ይርከባ፣ እቲ ገዲም ሓላዊ ልዳት ብየማናይ ኢዱ 
ንነዊሕ ርሕቀት ናብ ደቂ ጋንታኡ ብዝልእከን 
ኮዓሳሱ እውን ተወዲሱ ኣሎ፣

= ሞሪኖ ኣብ ዓመት ኣስታት 10 ሚልዮን 
ፓውንድ መሃያ ይረክብ፣ እንተኾነ ዝሓለፈ 
ሳምንቲ ንዳኛ ክሪስ ፎይ ብምንቃፉ ብማሕበር 
ኵዕሶ እግሪ ዓዲ እንግሊዝ ናይ 8,000 ፓውንድ 
መቕጻዕቲ ተበይኑሉ ኣሎ፣ ነዚ መቕጻዕቲ ድማ 
ሓደ ተራ ደጋፊ ክለቡ ክኸፍለሉ ብምምዳቡ 
ኣቓልቦ ማዕከናት ዜና ስሒቡ፣

= ብብዝሒ ጸወታታትን ልምምድን 
ዓቕሎም ዘጽበቡ ተጻወትቲ ማን ዩናይትድ - 
ድሕሪ ልምምድ ናብ ገዛኦም ከይዶም ምዕራፍ 
ኣዝዩ ከምዝህከዮም ይዛረቡ፣ በዚ ድማ እቶም 
ተጻወትቲ መረረኦም ከስምዑ ጸኒሖምን ኣለዉን፣ 
ነዚ ፍታሕ ንምግባር ድማ እታ ክለብ ልምምድ 
ኣብ እተካይደሉ ሜዳ፡ ተጻወትቲ ቀም ዘብሉሉ 
ክፍልታት ኣዳልያ ምህላዋ ሓቢራ - ግርም ዜና 
ንሩኒ፡ ቫን ፐርሲን ማታን፣

መደብ ጸወታ
ሎሚ

ኤፍ ኤ ካፕ
ዊጋን - ኣርሰናል 7:07

ፕሪመር ሊግ እንግሊዝ
ክሪስታል ፓላስ - ኣስቶን ቪላ

ፉልሃም - ኖርዊች
ሳውዝሃምፕተን - ካርዲፍ

ስቶክ - ኒውካስል
ሳንደርላንድ - ኤቨርተን
ዌስትብሮም - ቶተንሃም

ኩሉ ግጥም 5:07 እዩ ክጅመር

ላ’ሊጋ
ግራናዳ - ባርሳ 9:00 ምሸት

ሪያል ማድሪድ - ኣልመርያ 11፡00 ምሸት

ጽባሕ
ኤፍ ኤ ካፕ

ሃል ሲቲ - ሸፊልድ 6:07

ፕሪመር ሊግ እንግሊዝ
ሊቨርፑል - ማን ሲቲ 3:37

ስዋንሲ - ቸልሲ 6:07

ኣብ ደቡብ ኣፍሪቃ ይካየድ ዘሎ ውድድር ዙር ምዛንሲ 2014 ትማሊ ብሳልሳይ 
መድረኽ ቀጺሉ፣ ኣብቲ 201 ኪሎሜተር ዝሸፈነ ውድድር፡ መትከል እዮብ ታሽዓይ፡ 
ዳንኤል ተኽለሃይማኖት 10ይ፡ መርሃዊ ቁዱስ መበል 11 ከምኡ ድማ ተስፎም 
ዑቕባማርያም መበል 22 ኮይኖም ውድድሮም ፈጺሞም፣ ነቲ ውድድር ሀርማን ፎቸ 
ዝተባህለ ተቐዳዳማይ ክለብ ቦኒታስ ተዓዊቱሉ፣
ብውህሉል ግዜ፡ ቫን ረሰንበርግ ካብ ኤምቲኤን ይመርሕ ኣሎ፣ ደቂ ጋንታኡ ሉዊስ 

መንተዝ፡ መርሃዊ ቁዱስን ዳንኤል ተኽለሃይማኖትን ድማ ብ43 ካልኢት፡ ብ1 ደቒቕን 
23 ካልኢትን ከምኡ ድማ ብ1 ደቒቕን 37 ካልኢትን ብተኸታታሊ ድሒሮም ካልኣይ፡ 
ሳልሳይን ራብዓይን ኮይኖም ይስዕቡ፣ ኣብ ውድድር ኣንበሳ ዓቐብ ሉዊስ መንተዝ፡ ቫን 
ረሰንበርግን መርሃዊ ቁዱስን ብ16፡14፡ ከምኡ ድማ 10 ነጥቢ ይመርሑ ኣለው፣ ኣብ 
ውድድር መንእሰይ፡ መርሃዊ ቁዱስ ናይ 40 ካልኢት ብመንተዝ ተነጺፉሉ ካልኣይ 
ደረጃ ይርከብ፣ መትከል እዮብ ድማ ሓሙሻይ ደረጃ ሒዙ ኣሎ፣

** ** **

ኤርትራውያን ተቐዳደምቲ ኣብ ውድድር ዙር ምዛንሲ . . .ቅንጥብጣብ
= ዕጫ ፍርቂ ፍጻመ ሻምፕዮንስ ሊግ 

ኤውሮጳ ትማሊ ኣብ ስዊዘርላንድ ወዲቑ፣ 
በዚ መሰረት፡ ኣትለቲኮ ማድሪድ ምስ 
ቸልሲ፥ ሪያል ማድሪድ ድማ ምስ ባየር 
ሙኒክ በጺሕወን ኣሎ፣ ኣትለቲኮን ቸልሲን 
22 ሚያዝያ ከምኡ ድማ 30 ሚያዝያ ግጥም 
ቀዳማይ እግሪን ካልኣይ እግሪን ከካይዳ እየን፣ 
ሪያል ማድሪድን ሙኒክን ድማ 23 ከምኡ 
ድማ 29 ሚያዝያ ናብ ፍጻመ ዘሕልፈን 
ግጥም ከካይድዳመደብ ወጺኡለን ኣሎ፣

= ኣብዚ ቀዳመ-ሰንበት ካብ ዝካየዱ 
ጸወታታት ፕሪመር ሊግ እንግሊዝ ሊቨርፑል 
ኣብ ሜዳኣ ምስ ማን ሲቲ ዘካይዳኦ ግጥም 
ልዑል ግምት ተዋሂብዎ ኣሎ፣ እዚ ጸወታ’ዚ 
ንተዓዋቲት ውድድር ፕሪመር ሊግ እንግሊዝ 
ዝእንፍት እውን ይበሃል ኣሎ፣ ኣሰልጣኒ 
ማን ሲቲ ማኑኤል ፐለግረኒ ንብሉጽ 

ኣጥቃዒኡ ኣጕዌሮ ኣብዚ ግጥም’ዚ ከሰልፎ 
ብምዃኑ እፎይታ ተሰሚዕዎ ኣሎ፣ ኣጉዌሮ 
ኣብ ዝሓለፈ ሓሙሽተ ጸወታታት ብሰንኪ 
ምጭብባጥ ጭዋዳ ክቦኩር ተገዲዱ እዩ፣ 
እንተኾነ ንያያ ቱረ ናይ ምስላፉ ተኽእሎ 
ኣብ ምልክት ሕቶ ኣትዩ ምህላዉ እዩ 
ዝግለጽ፣ ብተወሳኺ ናስታሲክ ብሰንኪ ኣብ 
ብርኩ ዝገጠሞ ማህሰይቲ ኣብዚ ግጥም 
ኣይክህሉን እዩ፣ ብመንጽሩ፡ ኣሰልጣኒ 
ሊቨርፑል ሮጀርስ፡ ኣብ መስመር ምክልኻል 
ንዳኒ ኣገር ብምኽሳሩ ንማምዱ ሳኮ ከሰልፎ 
ከምዝክእል ይንገር፣

= ሓላዊ ልዳት ቸልሲ ቶባቱ ኮርቱዋ ኣብ 
ኣትለቲኮ ማድሪድ ብልቓሕ ይርከብ፣ እቲ 
ኣብ ሜዳ ስታንፎርድብሪጅ ቀዋሚ ቦታ 
ዝሰኣነ ተጻዋታይ፡ ኣብ ኣትለቲኮ ግን ብሉጽ 
ኮይኑስ እታ ክለብ ኣብ 2012 ተዓዋቲት 
ዩሮፓ ሊግ ክትኸውን ዓቢ ኣስተዋጽኦ ገይሩ 
እዩ፣ ብሕጊ ማሕበር ኵዕሶ እግሪ ኤውሮጳ 
እቲ ተጻዋታይ ኣብ ግጥም ፍርቂ ፍጻመ 
ኣንጻር ቸልሲ ናይ ምጽዋቱ ተኽእሎ ኣብ 
ምልክት ሕቶ ኣትዩ ድሕሪ ምጽናሕ፡ እቲ 
ማሕበር ነቲ ጉዳይ ደጊሙ ብምርኣይ ኣንጻር 
ኣደ - ክለቡ ክጻወት ተፈቒዱሉ ምህላዉ 

ቢቢሲ ኣፍሊጡ፣ እቲ ወዲ 21 ዓመት ሓላዊ 
ልዳት ኣብ 2011 ንሓሙሽተ ዓመታት 
ኣብ ቸልሲ ዘጽንሖ ውዕል ከቲሙ ምንባሩ 
ይፍለጥ፣ 

=  ዕጫ ግጥማት ፍርቂ ፍጻመ ዩሮፓ 
ሊግ ትማሊ ወዲቑ፣ በዚ ድማ በነፊካ ምስ 
ጁቬንቱስ፥ ሰቪያ ድማ ምስ ቫለንስያ ክገጥማ 
እየን፣ 

= ኣሰልጣኒ ናይታ ኣብ ግጥም ኤፍ ፍርቂ 
ፍጻመ ኤፍ ካፕ ምስ ዊጋን እትገጥም ኣርሰናል 
ዝኾነ ኣርሰን ቨንገር፡ ተጻወትቱ ናይ ትሸዓተ 
ዓመታት ድርቂ ጽዋእ እታ ክለብ ከጥልሉ 
ምሉእ እምነት ከምዘለዎ ኣሚቱ፣ እቲ ኣብ 
ውድድር ፕሪመር ሊግ እንግዝ ምስ ብሉጻት 
ኣርባዕተ ክስራዕ ይቃለስ ዘሎ ኣሰልጣኒ፡ ሎሚ 
ነታ ተዓዋቲት ኤፍ ኤ ዝኾነት ዊጋን ረቲዑ 
ኣብ ግጥም ፍጻመ ከምዝህሉ ተዛሪቡ ኣሎ፣ 
ኣርሰናል፡ ምስ ብሉጻት ሓሙሽተ ክለባት 
ካብ ሜዳኣ ወጺኣ ኣብ ዘካየደቶም ጸወታታት 
ብገፊሕ ክትዕወት እያ ተራእያ፣

= ተጻወትቲ ሊቨርፑል ዝኾኑ ስቴቨን 
ጀራርድን ሉዊስ ስዋረዝን ብሉጽ ተጻወትቲ 

ናይ ወርሒ መጋቢት ኮይኖም ብማሕበር 
ኵዕሶ እግሪ ዓዲ እንግሊዝ ተረቑሖም፣ 
ኣሰልጣኒኦም ሮጀርስ ድማ ብሉጽ ኣሰልጣኒ 
ናይቲ ወርሒ ኮይኑ ተሸሊሙ፣

= ኣሰልጣኒ ኣርሰን ቨንገር ሎሚ ኣብ ሜዳ 
ወምብለይ ኣብ ዘካይዶ ግጥም ፍርቂ ፍጻመ፡ 
ኣብ መጉዳእቲ ዝጸንሑ ቻምበርለይን፡ 
ሮዝስኪን ጊብስን ክስለፉ ተኽእሎ ከምዘለዎም 
ኣሚቱ፣ 

= ኮኾብ ተጻዋታይ ክለብ ሪያል ማድሪድ 
- ክርስትያኖ ሮናልዶ ኣብ መጉዳእቲ 
ከምዝርከብ ይፍለጥ፣ እቲ ተጻዋታይ ኣብ 
ግጥም ካልኣይ እግሪ ርብዒ ፍጻመ ሳምፕዮንስ 
ሊግ ኤውሮጳ ምብኳሩ ድማ ይፍለጥ፣ 
እንተኾነ ጽባሕ ረቡዕ ኣብ ዝካየድ ግጥም 
ፍርቂ ፍጻመ ኮፓ ደል ረይ እስጳኛ ኣንጻር 
ባርሳ ናይ ምስላፉ ተኽእሎ ኣብ ምልክት ሕቶ 
ብምእታዉ ንኣሰልጣኒኡ ኣሻቒሉ ይርከብ፣ 
ብኻልእ ወገን፡ ማዕከናት ዜና እስጳኛ፡ እቲ 
ፖርቱጋላዊ ን15 መዓልታት ካብ ጸወታ 
ከምዝርሕቕ የረድኣ፣


